Ջուր
Առանց ջրի կյանք չկա. ջուր կա ամեն մի կենդանի էակի մեջ։ Առանց ուտելիքի կարելի է ապրել շատ ավելի երկար, քան առանց ջրի։ Մարդը եւ շատ կենդանիներ գրեթե 2/3 մասով, իսկ որոշ բույսեր՝ մոտավորապես 4/5 մասով կազմված են ջրից: 
Ջուրը զբաղեցնում է երկրա գնդի մակերեւույթի 2/3 մասը, եւ միայն 1/3 մասն է բաժին ընկնում ցամաքին։ Ջուրն ամենուր է՝ օվկիանոսներում ու ծովերում, գետերում ու լճերում, գետնի տակ ու հողում։ Սառցադաշտերն ու այսբերգները նույնպես ջուր են, միայն թե՝ սառած։ Շատ ջուր կա մթնոլորտում՝  ամպերը, մառախուղը, գոլորշին, անձրեւը, ձյունը։
Դուք զարմանում եք, որ ե՛ւ պինդ սառույցը, ե՛ւ գազի նման թեթեւ գոլորշին նույն​​պես ջուր են։ Այդպիսի հատկություն ունի ջուրը՝ լինում է հեղուկ, պինդ ու գազանման։
Ջուրը մի կարեւոր հատկություն էլ ունի. նրա մեջ հեշտությամբ լուծվում են բազմաթիվ նյութեր։ Դուք, անշուշտ, տեսել եք, թե ինչպես է ապուրի մեջ լուծվում կերակրի աղը։ Այդպես էլ ջրում լուծվում են հողում պարունակվող բազմապիսի աղեր, շատ ուրիշ պինդ նյութեր եւ նույնիսկ գազեր։ 
Բնության մեջ բացարձակ մաքուր ջուր չկա։ Այն հաջողվում է ստանալ միայն լաբորատորիայում։ Այդպիսի ջուրն անհամ է, նրա մեջ չկան կենդանի օրգանիզմին անհրաժեշտ աղեր։ Իսկ ծովի ջրում չափազանց շատ ու բազմատեսակ աղեր են լուծված, այդ պատճառով էլ այն եւս խմելու համար պիտանի չէ։
Երկրի վրա եղած ջրի ընդհանուր քանակը չի փոխվում։ Ծովերի ու օվկիանոսների, գետերի ու լճերի մակերեւույթից ջուրը գոլորշիանում է, գոյանում են ամպեր։ Դրանք անձրեւի կամ ձյան տեսքով տեղում են երկրի վրա, եւ ջուրը նորից վերադառնում է ցամաք ու օվկիանոսներ։
Սակայն Երկրի վրա մաքուր ջրի քանակությունը գնալով պակասում է։ Մարդիկ ավելի ու ավելի շատ ջուր են օգտագործում արդյունաբերության պահանջների հա​մար, արտադրության թափոններով աղտոտում ջուրը։ Ինժեներներն արդեն ստեղծել են ջրի մաքրման զանազան եղանակներ։ 
Չի կարելի արդյունաբերական թափոններն ու կեղտաջրերը ջրավազանների մեջ լցնել: Պետությունները պետք է արգելեն դա: Ջուրն անհրաժեշտ է պահպանել։
Որպեսզի մաքրեն արդյունաբերական թափոններով աղտոտված կամ կոյուղու կեղտաջրերը կառուցում են հատուկ ջրամաքրման կայաններ: Այստեղ ջուրը անցնում է տարջեր տեսակի զտիչների միջով, որոնք զտում, մաքրում, իրանց մեջ են պահում ջրի մեջ լուծված տարբեր նյութերը, իսկ մաքուր ջուրը բաց են թողնում: 
Շատ կայաններում ջուրը մքրելուն օգնում են հատուկ միկրոբները, որոնք անվնաս են մարդու առողջության համար: Ընդհակառակը, այդ միկրոբները կլանում են ջրում եղած քիմիական որոշ թունավոր նյութեր:
Շատ երկրներում հիմա կառուցում են այնպիսի գործարաններ, որն անընդհատ գետից կամ լճից ջուր չի վերցնում եւ օգտագործած կեղտոտ ջուրը ետ չի լցնում: Մի անգամ վերցրած ջուրը օգտագործելուց հետո հատուկ սարքերում մաքրում են եւ նորից օգտագործում: Դրանք ամենաժամանակակից գործարաններն են:  ուսով ենք, որ շուտով Հայաստանում էլ նման գործարաններ կկառուցեն:
Տեղումներ
Երբ արեւը տաքացնում է ծովերի ու օվկիանոսների մակերեւույթի, գետերի ու լճերի ջուրը, այն փոխակերպվում է թափանցիկ, անտեսանելի գոլորշու։ Տաք օդի հոսքի հետ ջրային գոլորշին բարձրանում է վեր, ուր օդն ավելի սառն է, քան Երկրի մակերեւույթին։ Սառչելով՝ այն խտանում է եւ վերածվում ջրի մանրիկ կաթիլների։ Երկրից դիտելիս դրանք մեզ քամուց քշվող ամպեր են թվում։ Եթե այդ կաթիլները միաձուլվեն, ապա կխոշորանան, կծանրանան եւ Երկրի վրա կթափվեն մաղող կամ հորդառատ անձրեւի տեսքով։ Գետերի, լճերի, ծովերի, օվկիանոսների մակերեւույթից գոլորշիացող ջուրըն ամպերի տեսքով մեծ տարածություններ է անցնում եւ նորից Երկրի մակերեւույթ թափվում անձրեւի կամ ձյան տեսքով
Ամռան շոգ օրը ջրային գոլորշին տաք օդի հոսքի հետ կարող է արագ վեր բարձրանալ մինչեւ 7-9 կմ։ Մթնոլորտի բարձր շերտերում ջերմաստիճանը շատ ցածր է՝ 40-50 աստիճանի ցուրտ։ Ջրի կաթիլներն այնտեղ սառչում են, եւ սառցագնդիկները՝ կարկուտը, տեղատարափ, սառն անձրեւի հետ թափվում են ցած։
Ձմռանը քամին ավելի տաք օվկիանոսներից ու ծովերից ամպերը քշում է դեպի ցամաք։ Ցամաքի վերեւում ամպերն աստիճանաբար սառչում են, այնտեղ գոյանում են մանրագույն, թեթեւ բյուրեղիկներ։ Դրանց մակերեւույթին նստում ու սառչում են ջրային գոլորշու նոր մասնիկներ։ Եվ վերջապես աճում են սառույցի բարդ բյուրեղներ, որոնք մենք անվանում ենք ձյան փաթիլներ։
Բայց ջրային գոլորշին կարող է սառչել նաեւ անմիջականորեն Երկրի մակերեւույթին մոտ։ Ամռանը շոգ ցերեկից հետո երեկոյան օդում կուտակվում է մեծ քանակությամբ ջրային գոլորշի։ Մարգագետինների ու ճահիճների, գետերի ու լճերի վրա, ուր հավաքվում է ավելի սառն օդը, մառախուղ է իջնում։ Այն ցածրորեն կախվում է Երկրի մակերեւույթին եւ ցողի կաթիլների տեսքով նստում տերեւներին ու խոտերին։
Ձմռանը, ուժեղ սառնամանիքի ժամանակ, ծառերի բներն ու ճյուղերը, տների պատերը շատ սառն են լինում։ Երբ քամին ավելի խոնավ ու տաք օդ է բերում, այդ օդը, շփվելով ավելի սառը ծառերի, պատերի կամ հաղորդալարերի հետ, դառնում է եղյամ, որը շատ նման է ձյան: Եղյամը նույնպես կազմված է ձյան փաթիլներից, որոնք, սակայն, առաջանում են ոչ թե օդում, այլ առարկաների մակերեւույթին։
 


